
ಈಶ್ವರ ಉವಾಚ .

ಲಿಖಮಾನಸ್ತತೋ ಭಾನುಂ ವಿಶ್ವಕರ್ಮಾ ಪ್ರಜಾಪತಿಃ .
ಉದ್ಭೂತಪುಲಕಃ ಸ್ತೋತ್ರಮಿದಂಚಕ್ರೇ ವಿವಸ್ವತಃ ..೧.೧೧.೧೭..

ವಿವಸ್ವತೇ ಪ್ರಣತಜನಾನುಕಂಪಿನೇ ಮಹಾತ್ಮನೇ ಸಮಜವಸಪ್ತಸಪ್ತಯೇ .

ಸತೇಜಸೇ ಕಮಲಕುಲಾಲಿಬಂಧವೇ ಸದಾ ತಮಃಪಟಲಪಟಾವಪಾಟಿನೇ ..೧೭೧..

ಪಾವನಾತಿಶಯಸರ್ವಚಕ್ಷುಷೇ ನೈಕಕಾಮವಿಷಯಪ್ರದಾಯಿನೇ .

ಭಾಸುರಾಮಲಮಯೂಖಮಾಲಿನೇ ಸರ್ವಭೂತಹಿತಕಾರಿಣೇ ನಮಃ ..೧೭೨..

ಅಜಾಯ ಲೋಕತ್ರಯಭಾವನಾಯ ಭೂತಾತ್ಮನೇ ಗೋಪತಯೇ ವೃಷಾಯ .

ನಮೋ ಮಹಾಕಾರುಣಿಕೋತ್ತಮಾಯ ಸೂರ್ಯಾಯ ವಸ್ತುಪ್ರಭವಾಲಯಾಯ ..

೧೭೩..

ವಿವಸ್ವತೇ ಜ್ಞಾನಭೃತೇಽನ್ತರಾತ್ಮನೇ ಜಗತ್ಪ್ರತಿಷ್ಠಾಯ ಜಗದ್ಧಿತೈಷಿಣೇ .

ಸ್ವಯಂಭುವೇ ನಿರ್ಮಲಲೋಕಚಕ್ಷುಷೇ ಸುರೋತ್ತಮಾಯಾಮಿತತೇಜಸೇ ನಮಃ
..೧೭೪..

ಕ್ಷಣಮುದಯಾಚಲಭಾಲಿತಾರ್ಚ್ಚಿಃ ಸುರಗಣಗೀತಿಗರಿಷ್ಠಗೀತಃ .
ತ್ವಮುತ ಮಯೂಖಸಹಸ್ರವಜ್ಜಗತಿ ವಿಕಾಸಿತಪದ್ಮನಾಭಃ ..೧೭೫..

ತವ ತಿಮಿರಾಸವಪಾನಮದಾದ್ಭವತಿ ವಿಲೋಹಿತವಿಗ್ರಹತಾ .

ಮಿಹಿರವಿಭಾಸತಯಾ ಸುತರಾಂ ತ್ರಿಭುವನಭಾವನಮಾತ್ರಪರಃ ..೧೭೬..

ರಥಮಾರುಹ್ಯ ಸಮಾವಯವಂ ರುಚಿರವಿಕಲಿತದಿವ್ಯಹಯಂ .

ಸತತಮರಿಬಲೇ ಭಗವಂಶ್ಚರಸಿ ಜಗದ್ಧಿತಬದ್ಧರಸಃ ..೧೭೭..

ಅಮೃತಮಯೇನ ರಸೇನ ಸಮಂ ವಿಬುಧಪಿತೄನಪಿ ತರ್ಪ್ಪಯಸೇ .

ಅರಿಗಣಸೂದನ ತೇನ ತವ ಪ್ರಣತಿಮುಪೇತ್ಯ ಲಿಖಾಮಿ ವಪುಃ ..೧೭೮..

ಶುಭಸಮವರ್ಣಮಯಂ ರಚಿತಂ ತವ ಪದಪಾಂಸುಪವಿತ್ರತಮಂ .

ನತಜನವತ್ಸಲ ಮಾಂ ಪ್ರಣತಂ ತ್ರಿಭುವನಪಾವನ ಪಾಹಿ ರವೇ ..೧೭೯..

ಇತಿ ಸಕಲಜಗತ್ಪ್ರಸೂತಿಭೂತಂ ತ್ರಿಭುವನಭಾವನಧಾಮಹೇತುಮೇಕಂ .

ರವಿಮಖಿಲಜಗತ್ಪ್ರದೀಪಭೂತಂ ತ್ರಿದಶವರಂ ಪ್ರಣತೋಽಸ್ಮಿ ದೇವದೇವಂ ..

೧.೧೧.೧೮೦..

ಇತಿ ಶ್ರೀಸ್ಕಂದಪುರಾಣೇಪ್ರಭಾಸಖಂಡೇಪ್ರಭಾಸಕ್ಷೇತ್ರಮಾಹಾತ್ಮ್ಯೇಏಕಾದಶಾಧ್ಯಾಯಾಂತರ್ಗತಂ
ವಿಶ್ವಕರ್ಮಾ ಕೃತಂ ಸೂರ್ಯಸ್ತೋತ್ರಂ ಸಮಾಪ್ತಂ .

ಸ್ಕಂದಪುರಾಣ .ಪ್ರಭಾಸಖಂಡ .ಅಧ್ಯಾಯ ೧೧/೧೭೧-೧೮೦..

